
Өкешқызы Г.

Сапа менеджментіне сай мәртебе  

     Елбасының университеттік білім беру мен ғылымды дамытудың жвңв деңгейін қамтамасыз ету міндетін басщылыққа ала отырып, білімді дамытудың 2020 жылға дейінгі қабылданған мемлекеттік бағдарламасына негізінде зерттеулік университет болу мақсатын алға қойған Астанадағы С. Сейфуллин атындағы Қазақ агротехникалық университеті бүгінде бәсекеге қабілетті мамандарды сапалы дайындау бағытында ауқымды істер атқарып келеді. 

     Аталмыш жоғары оқу орнының ректоры Айтбай Булашевтің айтуынша, зерттеу университеті атағын алу, әрине, оңай шаруа емес. Бұл ретте, біріншіден, білім ордасында ғылымның алатын орны ерекше болуы керек. Яғни, университет ғалымдары еліміздің басыңқы ғылыми бағыттарында ғылыми зерттеулерін жүргізе отырып, мемлекеттік бюджеттен қаржыландырылуы қажет. Олардың әзірлемелері сөрелерде жатпай, өндіріске енгізілуі керек. Сол арқылы қосымша қаражат көздерін тауып, білім беруді тек кітап, электрондық оқулықтар арқылы ғана емес, өздерінің ғылыми зерттеулері арқылы мамандарды даярлау көзделіп отыр. Яғни зерттеулік университетте білім ғылым арқылы берілуі керек. Сонда ғана білім сапалы болады. Сонда ғана оның кадрлары бәсекеге қабілетті мамандар болып шығады. Университет басшысының алға қойып отырған басты мақсаты да осы. 

Ғылымның өзі - ғанибет

     Еліміздегі жетекші ғылыми орталықтардың бірі болып табылатын Қазақ агротехникалық университетінің қабырғасында қазіргі кезде 9100 студент дәріс алуда. Оның күндізгі бөлімінде 6,5 мың, ал қалғандары сырттай бөлімінде және магистратурада 130 адам оқып жүр. Оларға 640 оқытушы сабақ береді. Солардың ішінде 50-і ғылым докторы, 260-ы ғылым кандидаттары. 

     Оқу орнының ғылыми әлеуеті соңғы бес жылда 10 пайызға көтерілді. Қазіргі күндері университетте ғылыми дәрежесі бар адамдардың саны 48 пайызды құрап отыр. Әрине, бұл - үлкен жетістік.

     Бұл университет қаладағы жоғары оқу орындарының арасында бірінші, ал республика бойынша сегізінші жоғары оқу орны болып, оқу үрдісіне, жалпы алғанда іс-әрекеттеріне сапа менеджментінің жүйесін енгізді. Осы жүйе бойынша университет алтыншы жыл жұмыс істеп жатыр. Ол жүйе халықаралық ИСО-9001 стандартына сай келеді және тиісті сертификатымен  жылдан-жылға даму үстінде. Осындай игі жұмыстар университеттің беделін арттырып отыр. Оған былтырғы жылы Қазақстанның тәуелсіз агенттігінің мәліметі бойынша аталмыш университеттің еліміздегі техникалық жоғары оқу орындары арасынан, атап айтсақ, Қазақ-Британ университеті, Алматыдағы 80 жылдық тарихы бар Қ.Сәтбаев атындағы университеттерден кейінгі төртінші орынды иеленуі айқын дәлел бола алады. 

     Кейінгі 5-6 жылдың ішінде университеттің материалдық-техникалық базасы да біршама жақсарды. Бюджеттен тыс қаржылардың есебінен Шучье қаласында екі ғимарат іске қосылды. Сонымен бірге биыл бес қабатты техникалық факультеттің ғимараты іске қосылмақшы. Студенттерге арнап спорт кешені ашылды. Жалпы алғанда, кейінгі бес жылда әртүрлі құрал-жабдықтарды сатып алуға 400 млн. теңгеден астам қаржы жұмсалған. 

     Соңғы үш жылда университет ғалымдарының ғылыми қолданбалы және фундаменталдық іргелі зерттеулеріне мемлекеттік бюджеттен 290 млн. теңге қаржы бөлініп отыр. Бұл кейбір кейбір ғылыми-зерттеу институттарының бюджеті екенін ескерсек, әрине жоғары оқу орны үшін үлкен қаржы. Демек, осының бәрі аталмыш университеттің еліміздегі жетекші ғылыми орталықтардың бірі болуына даңғыл жол ашты. 

     Университетте осындай бюджеттік қаржы арқылы атқарылып жатқан ғылыми-зерттеу жұмыстарына студенттерді баулу дәстүрі бар.  Айталық, сол бөлінген қаржының жалақы қорының 15 пайызы студенттерге беріледі, яғни студенттер жұмысқа тартылады екен. Бұл бір жағынан студенттерді ғылымға бейімдеп, ғылымға құштарлығын арттыруға ықпал етсе, екінші жағынан аз да болса  стипендиясына қосымша қаржы алуына мүмкіндіктер тудырып отыр.  

     Бұған дейін аталмыш жоғары оқу орнында 3 докторлық-диссертациялық кеңес жұмыс істеген болса, олар өткен жылдың 31 желтоқсанынан бастап қызметін тоқтатты. Өйткені, қазіргі кезде университет басқа да білім мен   ғылым мекемелері сияқты педагогикалық кадрларды дайындаудың жаңа жүйесіне көшіп отыр. 

Жаңа үрдісті жобалар

     Бүгінгі таңда университет ұжымы Білім және ғылым министрлігінің арнайы бұйрығымен қашықтықтан оқыту технологиясын оқу үрдісіне енгізіп жатыр. Бұл – бұрынғы сырттай оқудың жаңа бір түрі. Яғни, осы технология бойынша оқитын студенттер университетке жылына бір-ақ рет емтихан тапсыру үшін ғана келеді, ал жыл бойы олар ақпараттық технология арқылы тиісті тапсырмасын алып, орындап, оны университетке өткізіп отырады. Демек, университет пен студенттің ортасында компьютерлік-ақпараттық байланыс орналасқан. Бұл  қазіргі кезде эксперимент түрінде жүріп жатыр. 2012 жылы оның қорытындылары шығарылады. 
     Оқу орны еліміздің білім-ғылым саласында ғана емес, шетелдік білім кеңістігінде де жоғары беделге ие. Қазіргі заман талабына байланысты мұнда Германия, Малайзия, Ресей, Қытай, Италия, Израиль, Монғолия елдеріндегі университеттермен бірге қос дипломды мамандарды даярлау мәселесі қолға алынып отыр. Яғни, осы елдердің аграрлық саладағы жоғары оқу орындарымен оқу жоспарлары бір-бірімен түйістіріліп, бейімделіп, студенттерге екі елдің жоғары оқу орындарында білім алуларына жағдай жасалуда. Демек, студент төрт жылдың екі жылын осында, қалған екі жылын аталған елдердің аграрлық университеттерінде жалғастыра алады немесе осында үш жыл оқып, аталған университеттерде бір жыл оқуына мүмкіндік береді. Бұл жоба қазіргі кезде Ресейдің Новосибирск қаласында орналасқан Сібір телекоммуникация және ақпарат университеті, Монғолия ауылшаруашылығы университетімен және Германия қолданбалы университетімен іске асып жатыр. Әзірше бұл университеттермен магистратура шеңберінде ғана жұмыс жүргізілуде. Өйткені, төрт жылдық бакалавр оқу жоспарымен салыстырғанда, магистранттардың оқу жоспарын бір-біріне икемдеу, үйлестіру жеңілірек. 

Даму нігізі дәстүр

     Университет кейінгі он жылдың ішінде өзінің меншіктік түрін төрт рет өзгертті. Айталық, қазыналық мекеме, акционарлық қоғам, жабық акционерлік қоғам, одан кейін қайтадан мемлекеттік кәсіпорын, ал 2007 жылдан бастап қайтадан акционерлік қоғам болды. Бірақ, осындай өзгерістерге қарамастан, университет өзінің тұрақтылығын сақтап қалды. 

     Жоғары оқу орнына тән ұрпақтар сабақтастығы, оқыту сапасына деген үлкен жауапкершілік, ауызбіршілік, кадрлар тұрақтылығы, университеттік патриотизм деген қасиеттер мән-мағынасын жойған жоқ, уақытпен бірге жалғасып келеді. Акционерлік қоғам болғанмен, университеттің 100 пайыз пакеті үкіметте. Сондықтан, халық та оны мемлекеттік университет деп санайды. 

     Байқап қарасақ, қазіргі кезде профессорлық-оқытушылар құрамының 45 пайызы өз түлектерінен тұрады екен. Мұндай жоғары оқу орнын Қазақстан бойынша табу өте қиын. Олардың арасында шетелде білім алып, алтын ұясына оралғандар да, сонымен бірге ассистентіктен профессорлық деңгейге дейін көтерілгендер де бар. 

     Білім ордасы негізінен үш жерде орналасқан. Олардың біреуі осы Астана қаласында, екіншісі оқу-тәжірибелік шаруашылығы орналасқан, мал дәрігерлік факультетінің студенттері оқитын Интернациональный кентінде және Шучье қаласында орман шаруашылығы иженерлерін дайындайтын бөлімшесі бар. Міне осы үш нүктеде қазіргі кезде білім ордасы 38 мамандық бойынша мамандарды, 22 мамандық бойынша магистрларды және 4 мамандық бойынша ғылым докторларын даярлайды. Университет құрамында 8 факультет жұмыс істейді: агрономиялық, ветеринария және мал шаруашылығы технологиясы, архитектуралық, жерге орналастыру, компьютерлік жүйелер және кәсіби оқыту, техникалық, технологиялық, энергетикалық, экономикалық.


Білім кеңістігіндегі бәсекелестік
     Орталық және Солтүстік Қазақстан өңіріндегі ірі аграрлық білім ордасы, елордамыздың алғашқы жоғары оқу орны - С.Сейфуллин атындағы Қазақ агротехникалық университеті 1957 жылы Ақмола ауылшаруашылық институты ретінде құрылып, 1958 жылы 1 қыркүйекте бірінші рет 250 түлекті қабылдаған болатын. Олар сол кезде агрономия, ауыл шаруашылығын механикаландыру және жерге орналастыру мамандықтары бойынша дәріс алды. Кейіннен кеңшарлар мен жұмысшарлардың пайда болуына орай және жер көлемінің, егіс көлемінің ұлғаюына байланысты оқу орнында жаңа мамандықтар ашыла бастады. Айталық, 1963 жылы экономика және зоотехния факультеттері,  1965 жылы ауыл шаруашылығын электрлендіру факультеті, 1973 жылы мал дәрігерлігі, 1975 жылы сәулет өнері, ал 1983 жылы инженерлік педагогика факультеттері ашылып, студенттерді қабылдай бастады. 

     Жылдар өте келе университет те дами берді. Дегенмен, үлкен тың өлкесіне мамандар жетіспей жатты. Осыған байланысты 1966 жылы Қостанай қаласында Целиноград ауылшаруашылығы институтының филиалы ашылды. Бұл – бірінші филиал болды. Оның өзі ауыл шаруашылғы мамандарына деген тапшылықтан туындады. Он екі жылдан кейін 1978 жылы бұл филиал өз алдына жеке Қостанай ауылшаруашылығы институты болып қайта құрылды.  

     Бір жылдан кейін Көкшетау қаласында институттың екінші филиалы ашылды. Ол да он екі жылдан соң 1991 жылы өз алдына отау көтеріп, жеке институт болып қайта құрылды. Қазір екеуі де аймақтық жоғары оқу орындары. Қазіргі кезде олар ата университетіне бәсекелестік тудырып отыр. Бұл, әрине жақсы. Өйткені, білім кеңістігінде де бәсекелестік болуы керек. 

Кәсіби бағдар көкжиеғі 

     Елбасы Н.Ә.Назарбаевтың бастамасымен кәсіби-техникалық білімді дамыту бағдарламасының қабылдануы С.Сейфуллин атындағы Қазақ агротехникалық университеті қабырғасында колледждің құрылуына ұйытқы болды. Колледжде оқу үрдісі толық материалдық-техникалық базамен қамтылған. Оқытушылар құрамының біліктілігі, ғылыми әлеуеті, санаты жоғары деңгейде болғандықтан, оқу-тәрбие жұмыстары талапқа сай ұйымдастырылған. Жоғары білім алам деген колледж түлектерінің өз мамандықтары бойынша университетке емтихансыз қабылданып, әрі қарай білім алып, магистратура, докторантурада жалғастыруларына мүмкіндіктері бар. 

Мамандар мәдениеті

     Университеттің алдында тұрған мақсат білікті де білімді мамандарды ғана емес, сонымен бірге жан-жақты дамыған, рухани байлығы мол, өзінің елінің мәдениетін меңгерген мамандарды даярлап шығару. Осыған байланысты университетте қоғамдық мамандар факультеті бар. Ол мамандарды дайындамайды, бірақ студенттердің бос уақыттарын өткізуге жағдай жасайды. Студенттердің дені ауыл балалары, ал ауыл – алтын қазына емес пе?! Сондықтан, мұнда таланттардың көзін ашу мақатында ашылған көркемөнерпаздар ұйымы, көңілділер мен тапқырлар клубы, шешендер, әншілер тобы, «Рауан», «Шаттық» би ансамбльдері, журналистика үйірмесі бар. Оған қатысушылар кейінгі онжылдықта Астанада өткізіліп жүрген қалалық көркемөнерпаздар конкурстарында бірінші орынды ешкімге беріп көрмепті. Сонымен бірге тақауда Наурыз мейрамына орай жоғары оқу орындары мен колледждер арасында ұйымдастырылған байқауда университет тағы да бірінші орынды жеңіп алды. Бұл, сөз жоқ, осы қоғамдықы мамандар факультеті оқытушыларының студенттермен қоян-қолтық жұмыс істеуінің арқасында қол жеткен нәтижелі істер екені белгілі.

     Университет жұмысының дәстүрлі бағыттарының бірі – студенттердің тәрбиесіне көңіл бөліп, олардың спортпен шұғылдануына жағдай жасау. Мәселен, еліміздің алты мәрте чемпионы болып отырған «Астана жолбарыстары» деген баскетбол командасының негізін университет студенттері құрап отырғанын үлкен мақтанышпен айтуға болады. Қыздар командасының дені де осы университеттің студенттерінен тұрады. Бұл университеттің брендіне айналғаны астаналықтарға аян. Жоғары оқу орны тіпті универсиада кезінде де ешбір білім мекемесінің командасын алға шығармай келеді. 

     Кейінгі кезде бокстың дамуына да жағдай жасалуда. Бір ғана дәлел, өткен жазғы Азия ойындарында Данияр Елеусізов алтын медальды жеңіп алды. Ол тек университеттің ғана емес, Қазақстанның үміт күттірер жас боксшысына айналып отыр.

     Мұндағы кітапхана университеттің мәдени-ақпараттық орталығы болып табылады және оқу үрдісі мен университеттің ғылыми-зерттеу қызметінде маңызды орын алады. Кітапхана оқырмандары тек университеттің профессорлық-оқытушылар құрамы мен студенттер ғана емес, оқырмандар қатарында қала жастары мен зиялы қауым өкілдері де бар. 1958 жылы негізі қаланған кітапхананың кітап қоры 1 миллион данадан асып кетті. Кітапхана ұжымы 260 әртүрлі журналдарға, оның ішінде тек қазақстандық қана емес, сонымен қатар Ресейдің, шетелдің журналдарына жылда жазылып тұрады. Оның ішінде оқу, ғылыми, көркем әдебиеттер, мерзімді басылымдар, электронды тасымалдағыштағы құжаттар, университеттің профессорлық-оқытушылар құрамының еңбектері бар.

     Ғалымдардың ғылыми жұмыстарын жария ету үшін университетте «С.Сейфуллин атындағы ҚазАТУ-дың ғылым жаршысы» («Вестник науки») атты ғылыми журнал шығып тұрады. Онда тек универсерситеттің ғана емес, бүкіл Қазақстанның, ТМД елдері  ғалымдарының еңбектері жарық көріп отырады. Бүгінде Астанаға шетелдің ғалымдары жиі келеді, олар түрлі семинарларға қатысып, лекциялар оқиды, бірақ орыс тілде шығатын басылымның болмауына байланысты олар отандық ғалымдардың ғылыми еңбектерімен таныса алмай жатады. Сондықтан, кейбіреулердің Қазақстанды ғылымнан кенже қалып қойған ел ме деп те ойлауы әбден мүмкін ғой. Осыны ескере отырып, университеттің 50 жылдығы қарсаңынында «Science Review» деген ағылшынша журнал да шықты. Бұл журнал қазіргі кезде алыс шетелдердің 30 университеттерінге таралады. Аталған журналдардың электронды нұсқасы университет сайтының «Электронды басылымдар» бетіне орналастырылған.
     Білім ордасында студенттердің 4 жатақханасы бар. Олар әрине, осыдан 40-45 жыл бұрын салынған, ескі. Бірақ, осы жатақханаларда тиісті жөндеулер жүргізіліп, студенттердің күнделікті өміріне керекті бөлмелер ашылды. Ескі болғанмен, мұнда спорт бөлмесі, шаштараз, компьютерлік класс, асхана, байланыс пункті, кір жуатын жер, бір сөзбен айтқанда, бәрі бар. 

     Атқарылған жұмыстардың арқасында былтырғы жылдың студенттер альянсы мен Білім және ғылым министрлігінің жүргізген конкурсының қорытынды бойынша №5 жатақхана республикамыздағы жоғары оқу орынадары жатақханаларының арасында бірінші орынды жеңіп алды. Бұл конкурсқа жалпы саны 96 жатақхана қатысқан екен. Өткен жылы да аталмыш оқу орнының төрт жатақханасы алдыңғы ондыққа кірген болатын. 

     Университетте студенттер мен ректордың жылына кем дегенде 5-6 рет кездесіп тұруы дәстүрге айналған. Бұл өте пайдалы. Мәселен, жақында ғана осы оқу орнында студенттерге арналған сауықтыру кешені бар медициналық орталықтың ашылуы, жалпы кейінгі кезде жүзеге асырылып жатқан игі істердің басым бөлігі осындай жүздесулер барысындағы ашық әңгімелердің нәтижесі.

Түлектерін құрмет тұтады

     Университет өз түлектерін мақтан етеді. Оның мүшелері - аталмыш оқу орнын әр жылдары бітірген, бүгінде әр жерлерде жұмыс істейтін жандар. . Олардың арасында ҚР Президенті Әкімшілігінің, Премьер-Министр Кеңсесінің қызметкерлері, ҚР Парламенті Сенаты мен Мәжілісінің депутаттары, елшілер, көрнекі ғалымдар, ғылым докторлары мен кандидаттары, облыс, қала, аудан әкімдері, ірі кәсіпорындар мен агроқұрылымдардың басшылары, халық шаруашылығы салаларының мамандары бар. Бүгінде осы университетте қызмет атқарып жүрген 286 оқытушы аталмыш жоғары оқу орнының түлектері екен. 2005 жылы құрылған клуб қызметі университет өмірінің барлық тұстарына қолдау көрсетіп, университет беделінің артуына мән береді. Бүгінде олар өз қаржыларын жетім балаларды оқытуға, көпбалалы отбасынан шыққандарға көмек ретінде жұмсап отыр. Сонымен бірге анда-санда айтулы мерекелерге қарсы сыйақы беруге қолданылады. Болашақта күрделі бір қондырғыларды, ауыл шаруашылық техникалырын сатып алуға қаржы бөлу де жоспарларында жоқ емес.

     Бүгінде университет агротехникалық деп аталғанымен көпбейінді білім ордасы болып табылады ауылшаруашылық және техникалық бағыттағы мамандықтардан басқа білім беру өнер қызмет көрсету әлеуметтік игілік және бизнес бағытындағы мамандар даярланады. Сонымен бірге қаламыздағы ең бірінші ашылған жоғары оқу орнының бүгінде көптеген көрсеткіштер бойынша бас қаланың ғана емес, жалпы еліміздің білім ордалары арасында көшбасшы болып келе жатқанына көпшілік куә. 


